
Diyosuwa
Lainuwanega
Niga bukana ba bainewa Islael lavedi Keinan

dobunemo a sola saḡa bi lava ḡome Keinan lavedi
a miyamiyana a lauyovoḡedi. Bi kota bainewa
edi doḡa a bwalidi bi a soiyedi Islael damna
12 nopodimo. Bi bukana isana ba Diyosuwa,
banina dolinemo bainewa Diyosuwa Islael lavedi
edi tauwaietadoliyedi i tubuḡa, Mousis i peki
mulinemo.

BADA, Diyosuwa i giuwe te Keinan dobuna sa
vai
1 BADA ena taupaula Mousis i peki mulinemo
BADA, Diyosuwa, Nan natuna i giuwena gado,
2 “Egu taupaula Mousis i peki, tam em sauga
te lava kwa etadoliyedi. Taunana aubaina kwa
vononoḡa bi Islael lavedi kwai eta doliyedi te
Diyoudan gaubina ko damaniye. Mba doḡana
taunana yà vitevitemi. 3 Maibena Mousis e
giugiuwena mainana, tam bi egu lava niga
doḡana konawanawayenemomatabuna e vitemi.
4 Bi emi palata ba nove Negev kalakalalelemo
te i nawa Lebonon oyedimo lalasi yawaninemo.
Bi i nawa te Ifleitis gaubina palatina. Bi niga
nevanemo Ḡiti lavedi edi dobu bi i nawa te
Mediteliya nisanemo suwala ena anibulu yawa-
ninemo i tava i popowaiḡemoti. 5 ✡Bi Diyosuwa
em waibadamo mote kaka aiyai ḡemoḡemotina
✡ 1:5: Wai 31:6,8

ima lauyovoḡem. Tagu tam vaitem maibena
Mousis mote yà gosem bi yàma kita kamaḡem.”

6 ✡Kwa ḡailisi bi kwa laudabatola, mba lavedi
iteitedi lisidimo e giuwapa te doḡana matabuna
sa vai bi sa miyae. 7 Kwa ḡailisi, kwa laudaba-
tola bi kwa kita kauwa te egu taupaula Mousis
waiḡake matabuna e vitevitemina kwa kaiwata
kauwedi. Bamo te bamo kwa nawanawana
ba eta kuma pale, waiḡake taunaḡa kwa noḡoti
wata, kaka em ani nawamo em yawasana ya
visu. 8 Bi kwa kita te laḡan matabuna waiḡake
matabudi kwa iyevidi bi dudubala te suwala
kwai nuwanoḡonoḡotayedi bi kwa kaiwatedi.
Bamoda niga mainana kwa voiye nonoḡena ba
bai matabuna kwa voivoiyedina lisimmo sa visu.

5
Vawaitauli soina dolidolina Keinanmo

10 ✡Laḡannemo Islael lavedi Gilgalmo a
miyamiya Deliko wapuna diyanemo tedi
vawaitauli soina a voiye. Mba soina ba
kwalabu pakanemo nawalai dolidolinemo, laḡan
wai 14-nemo a voiye. 11 Laḡan i sako tedi mba
dobuna kanina a kani waitubu. Tedi buledi
mote mu'amu'ana bi witi salasalalina a kanidi.
12 ✡Sauginemo Keinan dobuna kanina a kanikani
ba mana, mote i laumaḡata munaḡa. Bi mba
laḡannemo te noke i saḡa i nawanawana Islael
lavedi Keinan dobuna kanina a kani wata.
✡ 1:6: Wai 31:6,7,23 ✡ 5:10: Pot 12:1-13 ✡ 5:12: Pot 16:35



Diyosuwa 24:1 iii Diyosuwa 24:13

24
Diyousuwa bi Islael lavedi Keinan dobuna isuna

bi isuna lava a miyamiyana matabudi ai ḡaviyedi.
Tedi Maimaituwa I sagudi te edi ḡaviya a lauy-
ovoḡedi bi ḡesaudi mote ai pekidi. Diyosuwa doḡa
i bwalisoiye bi Islaelmo dam 12 i vite nawedi. Tedi
ai nawa ḡemoḡemota bi Keinan lavedi malagai a
voivoiyedina maḡa a miya nawa. Kwalabu wa-
pawapa a kovi mulidimo, Diyousuwa Islael lavedi
i wai ḡemotidi.

Islael lavedi a giuwapa te BADA sa voteyeteye
1 Kamaina bi Diyosuwa Islael damdi matabudi

i giuwedi a tava ai ḡemotidi Sekim malagainemo.
Bi tana ena waibabada, taulaididimana baba-
didi bi waibabada ḡesaudi matabudi i natomedi
Maimaituwa matanemo a moito.

2 Tana lava matabudi i giuwedina gado, “Niga
mainana BADA Islael Maimaituwana i giu, ‘Wala
nove emi magumagula Tela bi natunatuna
Eiblaḡam bi Nao, Efleitis gaubina nevanemo
a miyamiyana sauginemo tedi maimaituwa
ḡesaudi a laulauduneyedi. 3 ✡Bi emi magula
Eiblaḡam e kapotiyovo bi ei doli te mba dobuna
Keinan matabuna i nawa yaḡosi bi natuna Aisik
lisinemo kaka ena tubulelesa a wapa.

13 “ ‘Diyosuwa mba dobuna taunana e vitemi.
Temi mote ko bayau bi nonoḡidi ko legau bi ko
kani ota. Bi vanuwamote ko kelidi bi nonoḡidimo
ko miya ota. Bi kanigidava guleipi bi olip
matabudi nonoḡidi ko kani ota.’ ”
✡ 24:3: Pak 12:1-9, 21:1-3

Aiyai kalinana ko vaiye
14 Diyosuwa lava i giuwedina gado, “Taunana

aubaina BADA ko vivile bi nuwemi tabutabunemo
ko voteyeteye. Bi emi magumagula wala nove
Efleitis gaubina diyanemo bi Idipmo koikoitau a
lau lauduneyedina koi naḡasedi. Bi BADA taunaḡa
koi sumaḡe bi aubaina ko paula. 15 Bamoda
mote koma ḡoeḡoe te ko voteyateyae ba niganana
nuwemi koi tetedi te aiyai ko voteyateyae?
Mba dobudi edi maimaituwa emi magumagula
Idipmo a lau laudunedina e Amoli lavedi edi
maimaituwa, tedi taudidi niganana edi dobumo
ko miyamiya? Bi tagu bi egu vanuwa lavedi
vaitedi ba BADA aubaina kaitaupaula.”

16 Bi lava giu ai munena gado, “Tama mote
kaka BADA kama gose bi maimaituwa ḡesaudi
aubaidi kaitaupaula. 17Bi BADA emaMaimaituwa
tana tamatamamai bi tama Idipmo kewai tau-
paulayababa bi i kapotiyovomai bi ani sove
kasaḡa kauwidi i voivoiyedina ke kitedi. Bi
i labe kauwemai dobu matabudi nopodiḡa ke
nawanawana. 18 BADA taunaḡa tama ema
Maimaituwa, tana Amoli lavedi niga dobunemo
a miyamiyana i kwavi waipotiyovodi. Taunana
aubaina tama vaitemai BADA aubaina kaitau-
paula.”

